
శ్రీ రా మా య ణ ము








ఈ వేడుకలు చూడ - నీడిగిల్లెడునొ?

ఎంతకు నోర్చితి? - నెవ్వారి నిట్ల

కాంతుల నెడవాపి - గాసిఁ బెట్టితినొ?

ఆరాఘవునిఁ బాసి - నప్పుడు జావ

నేరని తనకు ని - న్నియును గావలయు!

బలిమిఁ జావఁగరాదు - పతియాజ్ఞ లేక

బొలియును గాదేది - బుద్ధియో తనకు? 2080

మాటలేకాని చం - పరు వీరలైన

చోటివే భూదేవి! - చొత్తు నీలోన!

ఖరదూషణాది రా - క్షసుల మర్దించు

శరచాపములకు మో - సము వచ్చెనేమొ?

మఱచెనొ నను? నేల - మఱచుఁ గారుణ్య

శరనిధి నమ్మిదా - స్యము సేయుదాని?

ప్రిదిలెనొకో తన - బిరుదంబు చేయి

వదలు చేపట్టు - వారిఁ గాచుటలు?

తెలియకున్నట్టి నా - తెఱఁ గెవ్వరైన

దెలివిడి చేసి కీ  - ర్తి వహింపరొక్కొ? 2090

యెంతలేదనియెనొ - యేఁటికి తనదు

పంతంబు మాను నా - ప్రాణనాయకుఁడు?

రాలేఁడొ జలధిపై? - రాక తదస్త్ర

కీలికి వార్ధి యిం - కించుట యెంత?

నాకడ్డపడియెనొ - నాయదృష్టంబు

రాకుండ నరికట్టి - రఘురాముఁగాచి?”

అనియాస చాలించి - యసుర భామినులఁ

గనుఁగొని మఱియుఁ గొం - కక  యిట్లు వలికె

